
I 

 

VATEYO VERÊN 

Warê folklorî zaf hîra yo, mîyanê nê warî de reng û ruhê şarî esto. Her milete pey 

folklorê xo, xo şinasnena. Folklorê kurdan hetê babetan ra zaf dewlemend o. Wexto ke 

merdim nîyet biko, folklorî ser o xebatêk virazo, babatê folklorî vînayîş ser o zaf 

zehmetey kaş nêkeno. Çunke folklorê kurdan ser o zaf xebatî nêvirazîyay. 

Nê projeyî de ma waşt ke folklorê kurdan ra yew nimûneyî ser o bixebetî. Xebata 

ma cilê her, estor û qatiran ser o ya. Cildeştiş yew seneto taybetî yo. Xebata ma 

averşîyayîşê teknolojî cildeştişî ser o senî yew tesîr viraşto. Tarîx de şoreşê endustrî, 

dezgey ekonomî ser o bedelnayîşo gird viraşto. No bedelnayîş xo zafane xebata destan 

de nawito. Cayê xebata destanê însanan, makînayan û fabrîqayan girewto û her çî hîna 

lez ameyo viraştiş. No hal de sey senetê bînan cildeştiş zî bedelnayîşê ekonomîyê dinya 

ra nesîbê xo girewto.  

Çend hebî semedan ma sewqê na xebate kerdê. Semedo yewîn; heta nika senetê 

cilan ser o xebate nêvirazîyaya û sey zaf nimûneyanê folklorî, senetê cilan ser o zî 

çinbîyayîşê metnê nuştekî yew kêmasî ya. Ma waşt ke keda destan û çiman cildeştişê 

heywanan bi yew xebata cigêrayîşî bidê şinasnayîş. Ey dîyin zî domanîya mi mîyanê 

deştişê senetê cilan de vîyerta, pî û birayê mi, dat û datîzayê mi no senetê cilan ser o 

xebetîyayêne û hema zî xebetînî. Mi waşt ke ez deştişê cilan ser o melumat bidî û 

zanayîşê xo yê derheqê na babete binusa.  

Ez bawer kena ke bi nê projeyî, zaf merdimî do deştişê cilan ser o bibê wayîrê 

melumatî. Hewna ez wazena ke bi na xebate cilviraştiş tena vîr û vîramayîşê ma de 

nêmano û destê ma de yew metno nuştekî bibo. 

Na xebate de, ma zafane senetkarê (cilçî) dormeyê Dîyarbekirî reyde bi qiseykerdiş-

dîyalog, cilan ser o melumat kom kerdo. Xebate de senîn hewa melumatê cildeştîşî kom 

bîyo, bî yew roportajêk zî ma nîşan dayo. Seba ke tayê termî hîna weş bêrê fehmkerdiş 

ma xabata de yew ferheng amade kerd. 



II 

 

Ez senetkarê ke persanê ma ra cewab dayo, taybetî zî senetkar Hecî Gudo (Sabrî 

Topal), Mehmut Topal û Hesen Topalî rê sipas kena. Seba sebir û dîyaxê aye cinîya mi 

Newal û domanê mi Roşna û Rênasî rê sipas… Waya mi Özleme rê sipas ke, aye 

fotografê ke qismê îlaweyan de ma nawitê antî. Embaz û dostê mi Muhammed Çelîktenî 

hetê gramerî ra hetkarîya mi kerd, keyeyê ey awan bibo. Mamosta M. Malmîsanijî rê 

sipas ke, fikrê na xebate da mi. Mamosta Îbrahîm Bîngolî rê sipas ke, na xebate de ey 

hetkarîya ma kerde. Mamosta Shahab Valî rê sipas ke, ey şêwirmendîya na xebata ma 

kerd. Û mamosta Pinar Yildize rê sipas ke, aye na xebata ma kontrol kerde û pêşnîyazê 

xo vatî. 

KILMVATE 

 

  Amancê na xebata maya ke yew nimûneyê folklorîya, senetê destan ra cildeştişê 

heywanan ser o ya. Xebata ma de nuqtaya taybetî averşîyayîşê teknolojî cildeştişî ser o 

senîn hewa yew tesîr viraşto û gelo tarîxê ameyoxî de senetê cilan cayêko senîn de bibo? 

Xebata ma cewabê nê persan ser o vindena 

  Na xebate bi beşan ameya pêser. Her beş yew melumatê cilan nîşan keno. Beşê 

yewin tarîxê cildeştişî ser o ya. Beşê dîyin hacetê, malzemeyê, viraştişê û bêj û naqşê 

senetê cile ser o melumat behs beno. Beşê hîrêyin de zî seba ke tayê termî hîna weş bêrê 

fehmkerdiş ma yew ferhengeke amade kerd. Na xabate veteyo peyin ra dima bi îlaweyê 

fotoğrafan û bi yew roportajî reyde qedêna. 

Na xebata ma de melumat komkerdiş bi persan û roportajan reyde ameyo pêser.  

Her çiqas xebata cigêrayîşî ser o melumat komkerdiş zaf zehmet bibo zî, senetkarê ke 

ma, înan de qisey kerdî û persanê ma ra cewab dayî zafêrî şinasî bî. Nê semedî ra 

melumat komkerdiş weş bi û ma qet zehmetî kaş nêkerde.  

 Netîceyê na xebate de ma eşkenî vajê ke viraştişê cile ser o; seba vizêr, ewro û 

meşte yew melumato ercîyaye kom bîyo. Melumatanê na xebate, yew nuqtaya mûhîme 

nîşan kerda ke, averşîyayîşê teknolojî xebata cilviraştişî ser o yew tesîro negatîf viraşto. 

Seserra vîst û yewin de halê senetkaran û cildeştişî qet weş nêaseno. 

Kilîtçekûyî: cildeştiş, senetê cilan, xebatey destan, cilviraştiş 

ÖZET 

 

Folklorun bir örneği olan çalışmamız, amaç olarak çulculuk (palancılık) el 

sanatının genel durumunu analiz etmektir. Çalışmamızın önemli noktası, teknolojik 

gelişmelerin palancılık dikimini nasıl etkilediği, gelecekte bu el sanatının durumu ne 

olacağı ve nereye evrileceği gibi sorulara cevap aramaya çalışmaktadır. 

Söz konusu çalışma çeşitli bölümlerden meydana gelmiştir. Her bölüm palancılık 

(çulculuk) el sanatının durumunu anlatmaya çalışmaktadır. Birinci bölüm palancılık 

tarihi hakında bilgi verirken, ikinci bölümde ise sanatta kulanılan araç-gereçler, palan 

yapımında gerekli olan malzemeler, sanatın nasıl icra edildiğine ve hayvan çulunun kaç 

parçası olduğuna, yapılan çuların türleri ile çul süslemesinde kulanılan nakış 

sembollerinin anlamı üzerinde durmaktadır. Üçüncü bölümde ise palancılık el sanatına 

yönelik bazı kavramların daha iyi anlaşılması için küçük bir sözlük eklenmiştir. 

Çalışmamız ilave olarak çeşitli fotoğraflar ile bir röportajla bitmektedir. 

Çalışmaya ilişkin bilgi toplama yöntemimiz; soru sorma, diyalog ve röportaj 

tekniği kulanılmıştır. Her ne kadar alan araştırmalarına yönelik bilgi toplama zor olsada, 

görüştüğümüz, bilgisine başvurduğumuz sannatkarların birçoğunun tanıdık olması 

işimizi kolaylaştırmıştır. 

Netice itibari ile bu çalışma palancılık yapımının ilişkin dünü, bugünü ve 

yarınına yönelik bilgi içermektedir. Çalışmamızın en önemli sonucu da teknolojinin 

gelişmesiyle birlikte çulculuk yapımının olumsuz etkilendiği verilerle ortaya 

konulmuştur. An itibari ile yirmi birinci yüzyılda palancılık dikimi ve palancılıkla 

uğraşan sannatkarların durumu pek de iyi görünmemektedir. 

Anahtar kelimeler: palan dikimi, palancılık sanatı, el sanatları, palan yapımı 

DESTPÊK 

Ewro sey zaf senetanê destan, cildeştiş zî sey verî pere nêkeno. Averşîyayîşê 

teknolojî senetê destan ser o yew tesîro negatîf viraşto. No tesîr ra cilanê estor, qatir û 

heran zî nesîbî xo girewto. Çunke herindê keda destan; makîna, herindê dikanê cilan; 

fabrîka û herindê dewan zî; bajarê girdi, metropolî înşa bîyê. Merdimê nikayinî hîna çî, 

hîna zaf û hîna lez wazenê. Waştiş de bêsînorîye senetê destan bêçare verdana. 

Konjektorê ekonomîyê dinya hêdî hêdî sey zaf senetê destan, senetê cilviraştiş zî apey 

dayo.  

Na xebata ma tarîxê cildeştişî ra dest pê kena û heta demo nikayênî seruvenê ci 

mojnena ra û yew cilçîyo kokîmî reyde roportajî ya qedêna. Amancê ma yo yewin senetê 

cildeştişî dayîşşinasnayîş o. O dîyin zî averşîyayîşê teknolojî ra pey cildeştişî ser o senîn 

hewa yew tesîr viraşto îzah biko. 

Çarçewaya xebata ma cilê herî, estorî û qatiran a. Xebate de cildeştişî ser o 

melumat Dîyarbekir û dormeyê bajaran ra kom bîya.  

Komkerdişê melumatê cilan, zafêrî bi metodê diyalog û persan ameyo pêser. 

Senetkaran reyde qiseykerdiş yew hewa yo samîmî de vîyert. Melumat komkerdişî ser o 

yew nimûne-roportajêk- ma peynîya xebata xo ra girêda. Wexto ke ma dest bi na xebate 

kerd zaf senetkarê cilan hem şaş mendî hem zî keyfweş bî. Çunke heta nika no hewa 

yew xebate reyde vengê senetkaranê cilçîyan nêamebi ziwan. Semedê na xebate zaf 

senetkaran ma rê zaf-zaf sipas kerd. 

Cuya mi de zî cayê xebata cilan zaf taybet û balkêş o çunke; domanîya mi 

mîyanê senetkaranê cilan de vîyerta û ez bi xo zî zana cilan virazî. Nê semedî ra 

melumatê cilan komkerdiş de mi zaf zehmetî kaşnêkerde. 

Ez neke tena hêvî kena, bawer zî kena ke do sey zaf senetê destan senetê 

cilviraştişî zî vîndî nêbo û w ana xebata mi zî nê wareyî de biba yew hêvîyêka qijkek.  

1. BEŞO YEWIN 

1.1. TARÎXÊ CILAN SER O MELUMAT 

Verê her çî cildeştişî ser o ganî ma cewab bidê nê persê bingeyinî: Cil çi yo? 

Tarîx de însan semedo ke “heywanê barî” ra îstîfade biko; malzemeyê sey palas, cacim, 

kulav, kirwas, cîl, rês ra, bi kedê senetkaran seba estor, qatir û heran çîyo ke virazîno tira 

vanê cil(palan). Cil seba hîna weş barkerdiş û wenitişê heywanan virazîno. Tarîxê 

viraştiş û senetkaranê cilan zaf kevnar o. 

            Tarîxê cilan ser o yew melumato nuştekî destê ma de çin o. Labelê ma zanê ke 

roja ke mabênê heywan û însanî de yew munasebet virazîyo, însanî bi aqilê xo qewetê 

heywanan ra îstîfade kerdo. Însanan kar û debara xo bi heywanan ardo ca. Nûrî Taner, 

serra 1986 de cilan ser o yew melumatê xo de vano ke, "Misir, Mezopotamya û 

Medenîyetê Anatolîya de tay xebatê arkolojîk ra pey, resmê dêsan de qorê heywanan de 

sey cilî yew çî tesbît bîyo." 1  Ewlîya Çelebî zî Seyehatnameyê xo de behsê zîn, semer û 

cile keno2 Tarîx de weniştiş û barwedarnayîş pey heywanan hîna weş îmkan bîyo. La ma 

zanî ke bi heywananê zip û zûlitê weniştiş û barkerdiş weş nêbeno. Ancax tarîx de 

însonê sey zîn, semer ya zî cilî no problemî ra yew rayîr dîyo. Cildeştiş xebata ma de zî 

nîşan beno ke yew rayîr o balkêşo. 

            Tarîxê cilviraştişî ser o melumatê ma zafêrî pey fekê senetkaran ameyo têhet, 

verê averbîyayîşê teknolojî taybetî dewan û qezayan de verê her berî de yan qatir yan 

estor yan zî her qayte bîni. Qaytekerdişê heywanan cil zî xo reyde lazim kerdêne. Wexto 

ke hal no hewa bi qazayan de çar-panc hebî senetkarê cilan (cilçî) muheqeq bîyêne. O 

dewir de senetkarê cilan zaf muhîm bî û qezencê cilan zî zaf weş bi. Xebata ma de ê 

cilçîyê ke ma melumat cira girewto, Hecî Gudo vano ke, "çewres serra ver wexto ke 

                                                 
1 Süleyman FİDAN, Gaziantep’te Zanatkarlar: Semercilik, Çulculuk ve Palancılık, r. 580-581, 

http://dergipark.gov.tr/dowloand/article-file/301964 

2 Ç.c.,r. 580 

wisar ameyêne cildeştîş ra ma nêşkayêne sereyê xo biwirnê, şew û roj ma xebetîyayêne 

la hewna zî ma waştişê cilviraştişî pêser nêresnayêne"3   

            Nika cildeştiş sey zaf senetê destan averbîyayîşê teknolojî ra pey hêdî-hêdî 

kemeya yo. Çunke herinda estor, qatir û heran nika erebe, traktor, kamyon û otobûs 

girewta. Cilviraştiş her game de apeyşîyayîş domnayo. 

           Ewro ê dewê ke deştan de yê, zafêrî nika heywanan qayte nêkenê. Wexto ke 

heywanî qayte nêbî cil zî nêvirazîno û keyan de lazimîya cile zî nêmanena. Demo 

vîyerte de yew seneto dewlemend cilçîyîye nika halê xo ra bermeno. 

           Melumatê viraştişê cilan ser o her çî nîşan dano ma ke yew tarîxo nêzdî ra cil 

viraştiş hîna zî zorîye vînena. Ey cilçîyê ke ma înan de, na babete ser o qiseykerdî; 

pêrune yew fek ra senetê cilan ser o yew ameyox nêdîyê, lazimîye a ya ke semedê senetê 

cildeştişî dewlete gere yew tedbir bigîro. 

            Vîndîbîyayîşê cilan xo reyde senetkarîya kulavî, palase, cacime û ma kilm vajê 

se şaxê senetê binan ser o zî tesîr virazeno. Tîya ma eşkenê vaje ke demo nikayên û 

ameyox de no tewir senet mîyanê ekonomîyê ewroyî de cagirewtişê ci zaf zor bîyo. 

            Ewro tay senetkarî hama zî pey no senetî heyatê xo domnenê. Cêr ra tayê 

senetkarê ke nika no senetî kenê ma name û bajarê înan daşînasnayîş: 

Hecî Gudo (Sabrî Topal) Xiraba / Pîran / Dîyarbekir (76) 

Mahmut Topal (Lajê Hecî Gudoy) Xiraba / Pîran / Dîyarbekir (49) 

Hesen Topal (Lajê Hecî Gudoy) Xiraba / Pîran / Dîyarbekir (37)  

Çetîn TOPAL (Birazay Hecî Gudoy) Hêni / Dîyarbekir (50) 

                                                 
3 Sabri Topal (Hecî Gudo), 76 serre, dewa Xiraba yaPîran ra (Diyarbekir) 

Cahît Topal (Birazay Hecî Gudoy) Hêni / Dîyarbekir (44) 

Yusuf Palandîken Hêni / Dîyarbekir (83) 

Ekrem Îflas / Licê / Dîyarbekir (56) 

Fesîh Sûrmelî / Dîyarbekir (48) 

Metîn Daldul / Xarpêt (Elezîz) (56) 

Ahmed Karadaş / Riha (Urfa) 

Mehmet Parmaksiz / Riha (Urfa) 

Nebî Temel / Riha (Urfa) 

Mahmut Kazma /Sêwregi / Riha (Urfa)  (56) 

Mahmut Kazma/ Sêwregi / Riha (Urfa) (66) 

Şefîq Cilçî / Çewlîg (Bîngol) (56) 

Mustaf Dokuyucu / Dîlok (Gazîntep) (69) 

Îbrahîm Dokuyucu / Dîlok (Gazîntep) (46) 

Şix Mûslûm Dokuyucu / Dîlok (Gazîntep) (62) 

Senetkarê ke ma cor ra nameyê înan nîşan dayî beno ke nînan vêşêr sewbîna 

senetkarê ke cil virazenê estê, ez texmîn kena ke rewşa ê senetkaran zî weş nîya. Tayê 

senetkarî zî halê meslekî û viraştişê cilan nêmendayîş ra fek nê senetî ra veradayo û 

sewbîna karan kenê. 

2. BEŞO DÎYIN 

2.1. HACETÊ CILVIRAŞTIŞÎ 

Her hûner taybetî hacetê ci tewirna yê. Çunke hacetê senetkarî xebate de dest û 

lingê senetkarî yê. Seba cildeştişî tewir-tewir hacetî estî. Hecetê cilan mintiqayan ra 

mintiqa nêvurîyenî. Heme cilçî bî nê hacetî ke ma cêr ra nîşan day pey cil derzenî. 

2.1.1. Goçîn  

            Cilviraştiş de yew haceta zaf balkêş a. Goçîn asin ra û pey destanê asinkarî kûre 

de virazêna.   Mabênê 20 û 35 cm de tewir-tewir dergîye de goçînî estê. Cilviraştiş de 

têla verên ra heta têla peyên de her dem de goçîn xebetîna. Goçîn zafêrî hêri bêjê ya esta. 

Goreyê merheleyê xebata cile, senetkar tewir-tewir goçînan şuxulneno.  

- Goçîna Şelnayîşî: Zafêrî 20 cm dergîya ci esta. Goreyê goçînanê bînan hîna 

barîçek a. Rêso di qat tira beno. Teylê wirdî ke cilî de estî zafêrî pey na goçîne derzînî. 

- Goçîna Taybetî: Na goçîn sey jokerî ya, her cayanê cile de şixulîyena. 20-25 

cm dergîya ci esta û sey engîşta kiloncêka domanan qalin a. Neqşê cile, fekê cile, sercilê 

cile pey na goçîne derzîyenê. 

- Goçîna Teyley Kiftî: Nizdî 30-35 cm dergîya aye esta. Yew cayê cile de tena 

lazim a, pey teyley kiftê cile pirodeyena. Teyle kiftê zaf mûhîm a çike cil pey teyley 

kiftê pê ra vindeno. Eke teyley kiftî nêba, cile hîra bena û heywanî ser o nêvindena. 

2.1.2. Kefenek (Tûnc) 

            Kefenek, asin ya zî madenê tûncî ra virazîno. Semedo ke senetkar goçîne 

şuxulnayîş de destê cê nêdejo û bîrîndar nêbo ganî na hacete destê cê de biba. Kefenek  

goreyê çala destî merdimî  asinkar kûre de vîrazêno. Werteyê kefenekî de sey herfa "v" 

yew çale esta. Peynîya (qiney) goçîne na çale de roneyena û bi qewetê kiftê cilçî goçîne 

cil de şuxulneyeno. 

2.1.3. Qiloç (Qorç) 

            Qorçê bizan ra yan zî heywananê gayan ra virazîno. Vernîya her çî zereyê qorçî 

gere veng bikerî, tira pey tay mû yan zî kulav û vezd têmîyan de elawenî û dekenî zereyê 

qorçî an hawa reyde qiloç (qorç) amade beno.  Qiloç her wext gere binê destê senetkarî 

de bo. Çunke goçîn weş şuxulnayîş ancax pey qiloçe bena. Ca-ca goçîn wexto ke weş 

nêşuxulneyena senetkar leweyê goçîn qiloçe ceneno û goçîn hîna weş şuxulneyena. 

2.1.4. Kardî 

            Mîyanê hacetê senetkarî de 15 ra heta 25 cm tewir-tewir kardî estê. Zaf çî (palas, 

cacim, kulav…) cirakerdiş pey kardî beno. 

2.1.5. Meqes (Hevring) 

            Meqesê senetkaran zaf gird o. Nizdî 25 cm dergeya fekê ci esta. No meqes zaf 

cayan de pey mûyanê bizan qesnenî. Cilçî pey meqesî palas, cacim, kulav, telîs, 

çerme(sextîyon) ûsn. malzemeyanê cile cira keno. 

2.1.6. Şîşê Cîlî 

            Şîşa cîle asin ra û asinkar kûre de virazeno. Dergîya şîşe zafêrî yew metre û 

leweyê şîşi zî dilet o. Şîşe pey cil debeno balîşnaya cile. Balîşnaya cile gere senetkar weş 

bişidêno. Nêka cil qorê heywanî dejneno, heta cil weş nêdekerdiş de qorê heywanî rêş zî 

beno. 

2.1.7. Deqmok (Mêrkut) 

            Zafêrî dara tuyêr ra virazîno. Deqmok çapê sereyê ci 20 cm dergîya dimê ey zî 

nêzdîyê 25 cm esta. Tayê merheleyê cildeştişî de gere senetkar pey deqmokê cile 

bikewo. Çend cile bikewê cil hîna şidnaye û zexm yeno. 

2.1.8. Xardos û Zext (Direwtî) 

            Xardos pey kardî û meqes tuj benî. Zext zî senetker wexto ke sercil yan zî 

vernîya cile danê piro pey zextê malzemeyê cile yeno tepiştiş. Nêzdîyê 15 cm dergîya 

asinê ci û seba tepiştişî zî 10 cm dimê zextî esto. 

2.1.9. Mezro (Metre) 

Qeydê heywanan pey mezro girîn o. Ê senetkarê pisporî zafêrî qeydê heywanan 

pey mezro nêgînî, vînayîşê heywanî beso û pey çimanê xo zanê ke cil çend santîm 

virazîyeno. 

2.2. MALZEMEYÊ VIRAŞTIŞÊ CILAN 

Viraştişê cile de malzeme zaf mûhîm o. Malzemeyê cile çend rind bo cil hîna 

weş hîna zexm yeno meydan. Na xebate de ma yew çîyêko balkêş tesbît kerd ke, 

viraştişê cile de malzemeyo ke yeno şuxulnayîş zafêrî heywanan ra peyda beno. Mesela 

rês, mû heywanan ra, sextîyo, posteyê heywanan ra, palas û cacim hewna mûyanê 

heywanî ra virazîno. 

 Xebata cilan de o malzemeyo ke cilçî şuxulnenê eke ma bidê şinasnayîş, nê yê: 

2.2.1. Palas  

Zafêrî mûyanê bizan ra virazîno. Dergî û verinêya palase vurîyena la zafêrî şeş 

metreqare yo. Demo verên de herinda kîlîm û xalî de keyan de palas ra bîni. Xususîyetê 

palasî bêrengin û bêmotîf o. Cilviraştiş de palas zafêrî bincil de şuxulneyeno. Çunke 

bincil hem gere hîna zexm bo hem zî palas zafêrî bêrengin û bêmotif û teber ra nêaseno. 

Ewro averşîyayîşê teknolojî tesîrê xo palasî ser o zî viraşto û xebata viraştişê palase zî 

roj bi roj vîndî bena. 

2.2.2. Cacim  

Mûyê bizan û peşmê mîyan(mêşna) ra yena viraştiş. Viraştişê cacime goreyê 

palasî hîna çetin a. Çunke cacime sey palasî dûz û bêmotîf nîya. Cacim zaf keda destan 

wazena. Senetkarê cacime pey tewir tewir motîfan cacime xemilneno. Ê motîfê ke cacim 

de virazînê pêro nimûneyê folklorîk ê. Cacim semedê sercilê cila estorî şuxulneyena. 

Çunke cila estore goreyê cilanê bînan hîna xemlûxêz a. Wextê verî de ê merdimê ke 

dewlemendî bî keyanê xo de cacîme ra kerdên. Nîka senetkarê caciman zî êdî nêmendî.  

2.2.3. Kulav  

Peşmê mîyan (mêşna) ra virazîno. Kulav semedo ke nerm o debeno binê cile, 

çike binê cile gere nerm bo ke qorê heywanan nêdejo û rêş nêbo. Kulav di şekil de 

virazîno yan fabrikasyon yan zî pey destan. Virastişe kulavê destan hîna zehmet o û keda 

destan hîna zaf wazeno, la hîna zexm o û hîna rehet o. Demo verên de kulav herinda 

doşekî de keyeyan de rabîyêne. Nika senetê kulavî zî sey verî nîyo. Bajarê Riha de tek-

tûk senetkarê kulavî mendî. 

2.2.4. Kirwas (Çiftexas, Campo, Qedik) 

            Kirwas peme ra û pey fabrîkasyon virazîno. Kirwas bêrengin o. Kirwas cile de 

semedo ke ereqê heywanan kulavê cile nêheremno aye ra şuxulneyeno. Goreyê 

mintiqayan tewir-tewir nameyê kirwasî esto. Sey; çiftexas, campo, qedik…ûêb  

2.2.5. Cîl (Zîl) 

            Cîl kenarê dolanê Serhedî de û xo ver tebîet de yeno. Zaf merdim cîl (zîl) û 

qamîş dekeno têmîyan la cîl sey qamîş nîyo. Çunke zereyê qamîş sey cîl veng nîyo û 

goreyê qamîş hîna nermek û hîna sivik o. Balişnaya cile pey cîl debena, qaşeyê cile cîl ra 

virazêna. 

2.2.6. Sextîyo (Çerme)  

Posteyê heywanan ra virazîno. Sextîyon zafêrî cila estorî de şuxulneyeno. 

Sextîyo vernîya qaşeyê cila estorî ra bi layo şimxakerde pey teylonê wîrdî cil ra derzîno. 

Sextîyon cile hîna weş nawneno û  vernîya cile zî sevekneno. 

2.2.7. Rês (Xazîl) 

Mûyê bizan,  hîrê- çar merheleyan ra pey benê rês. Wextê verî de zaf keyan de 

cenîyan rês rêştin. Rês pey rîşta rêsîno. Cil bi xo pey rês pîra dezîno. Semedê her cile di-

hîrê gindeyî rês lazim o. Tay senetkarî rêsê bizanê sîpîyan pey tewir-tewir rengan reng 

kenî ke deştişê cile hîna xemlûxêz bo. 

2.2.8. Telîs 

Telîs pey fabrîkasyon virazêna. Viraştişê telîs bi xo semedê simer, xele (genim) 

ûsn. alefî qirêşnayîş û seveknayîş o. Qaşê cile (cile de panc hebî qaşî estê) telis ra 

virazêna, mû bi telîs debeno cil. 

2.2.9. Mû û Qulpê Asnênî 

Cil viraştiş de mûdekerdiş semedo ke wenîştişê esparî hîna rehet û weş bibo. Mû 

binê sercilî û serê balişnay cilî de bi telîse muhafeze beno. Zafêrî cilê estorî mû debeno. 

Qulpê asinênî zî semedo ke ûzengî tira aleqnî ay ra cila estorî ra şuxulneyenî. Her cila 

estorî de dehbî qulpî asinênî estê. Qulpê asinênî kûre de asinkar asin ra virazeno. 

2.3. VIRAŞTIŞÊ CILAN 

Sey her senetî cilviraştiş zî mîyanê xo de yew qeyde û prosedurî reyde virazîno. 

Her merheleyê cile zaf mûhîm a. Weş viraştişê cile malzemeyo rind û keda destanê 

senetkarî nîşan kena. Bêjê cile mintiqa ra mintiqa zaf nêvurîyenê gelek cayan de 

viraştişê cile eynî yo.  

Zaf merdimî cil û semer kenê têmîyan la cil semer nîya. Viraştiş û xususîyetê cile 

tewirna yo. Barkerdiş û weniştişê cile de rehetîya merdimî hîna zêde esta. Cile mîyanê 

xo de viraştişî ser o hewt merheleyê ci estê: 

- Qeydgirewtiş 

- Fesilnayîş 

- Şelnayîş 

- Cîl(zîl) dekerdiş û fekê cile girewtiş 

- Qaşey cile pirodayîş 

- Sercil pirodayiş û neqişnayîş 

- Hamala(aşarma) û binpîzîk deyştîş  

Nîka ma yew cil senîn vîrazîna îzeh bikî. Mintiqayî bedilîyenî la deştişê cile û 

plan prosedûr qet nêbedilîyena. 

2.3.1. Qeydgirewtiş 

Viraştişê cile vernîya her çî bi qeydgirewtişî destpêkeno. Qeyd pey mezro girîno. 

Qeydgirewtiş zaf mûhîm o. Çunke her cil her heywanî rê nêbena, cile goreyê qeydî 

virazîyeno. Qeydgirewtiş de balişney cile nîşan benî. Goreyê heywanî ra yew projeyê 

cile pey qeyd amade beno. 

2.3.2. Fesilnayîş  

Qeyd ra pey cile fesilneyena. Fesilnayîş goreyê qeydî ra; palas, kirwas û kulav 

pey meqes ci ra kenê û bi yew qeyde dest pê cile kenê. Fesilnayîş de tengî û hîrayîya ey, 

dergî û verinîya cile nîşan deyena. Senetkar cile yew textî ser o virazeno. Texte nêzdîyê 

şeş metreqare yo. 

2.3.3. Şelnayîş  

Fesilnayîş ra pey bi rês û barî (di qat) û pey goçîna şelî kenarê(etek) cile wirdî-

wirdî panc-şeş qorî derzîno no deştiş ra vanê şelnayîş. Şelê cile çend wirdî û six bo cil 

hîna zexm û hîna weş yeno meydan. Zaf cilçî pey şelê xo yeno şinasnayîş. Mesela 

senetkar Mahmut Topal4 cile wirdî şelnayîşî ser o namdar o. Peynîya cile şelnayîş ra bi 

                                                 
4 Mehmut Topal, 49 serre, dewa Xiraba yaPîran ra (Diyarbekir) 

rêso çar qat kenarê cile ra çar hebî qulpî derzînî. Çike binpîzîk û hamala cil wexta ke 

amade bi enî qulpan ra girêdayenî.  

2.3.4. Cîl (Zîl) Dekerdiş û Fekê Cilî Girewtiş  

Cîlê cile pey şîşa asinêne debeno cil. Semedo ke cîl nêweşeyo tayê awe serê cîl 

ra çarnenî û gorey da-des deqeyan ra pey cil dekerdiş dest pê kenê. Heta ke balîşney cile 

bişîdî no kar domneyeno.  

Fekê cile girewtiş zaf zehmet o û tayê qewet vazeno. Cilçî pey deqmok fekê cile 

anî sazî ser. Tay cilçî fekê cilî weş nêeşkenê bîgerê. Wexto ke fekê cile weş nîro pêser 

cil yew-di barkerdişî ra pey xo vera dano û beno sey şalage. 

2.3.5. Qaşey Cile Pirodayîş 

Her senetkar pey pirodayîşê qaşeyê xo yeno şînasnayîş. Wexto ke qaşe goreyê 

yew qeyde weş pironêdîyo cile lez xo veradana û yew demo nêzdî de vila bena. Heta 

goreyê mintiqayan berzîye û nizmeya qaşê vurîyena. Ma vajê ke mintiqa de koyî zaf bibî 

se gere qaşe hîna berz, ney ke mintiqa deşt ba se qaşê hîna nizm a. 

2.3.6. Sercîl Pirodayiş û Neqişnayiş 

Cilviraştiş de sercil pirodayîş merheleyo peyên o. Cile eke semedê barî virazîno 

sercil palas ra, ney eke semedê weniştişî virazîno sercil cacimî ra pirodeyeno. Cilê estorî 

zafêrî sercil cacim û ê qatir û heran zî palas o. 

Neqişkerdiş, goreyê hûnerê senetkarî tewir-tewir motîfan reyde cil xemilnayîş o.  

Neqişnayîş çend weş bo rotişê cile hîna lez û girewtox hîna keyfweş beno. Cile de tewir-

tewir neqş û motîfî estî sey; pencê zerenc, estare, çep-raş ûêb. 

2.3.7. Hamala û Binpîzik (Pîzbend) Deştiş 

Hamala goreyê mintiqayan nameyê yan aşarma yan zî yaşirme zî vanî. Hamala 

verinêya aye nêzdîyê şeş hewt santîm, la dergîya aye zî goreyê bêjê heywanan vurîyena. 

Hamala rêşikin yan zî bêrêşikin derzîyena. Hamala paldim ra deştiş ra pey cil ra 

gireydeyena. Hamala û paldim vazîfeyin nêverdonî ê cile şêro aver û bîyo milê heywane 

ser. 

Binpîzik amedekerdişê cile ser o xebata peyen a. Binpîzîk zafêrî palas ra virazîno 

û nêzdîyê da-des deqeyî de amade beno. Dergeya binpêzêkî nêm metre verineya zî 

pancas santimetre esta. Vezîfeyê binpîzîkî cile serê heywanan de vindarnayîş o. 

Cile wexto ke amade bî xebata corîne ra vêşêr gere verbend cilî ra bo. Verbend 

senetkarê cile nêvirazeno zafêrî merdim keyeyê xo de bi goreyê zewqê xo pey murayan 

û gûlikan xemilneno. Vezîfeyê verbendî nêverdano cile şêro tepîya. 

2.4. PARÇEYÊ CILAN 

Tasnîfkerdişê cilan de panc parçeyî estê. Parçeyo pîl cile bi xo ya. Eke ma nê 

parçeyanê cile bidê şinasnayîş, nê yî. 

2.4.1. Cil Bi Xo 

 Parçeyê cile yo, tewr gird o. Eke ma xişnîyê ser o tasnîf bikê, ê parçeyê bînî yê 

cile sey aksesûwarî manenê. Fesilnayîşî ra heta neqişnayiş, pêro merheleyî deştişê cile 

cil bi xo amade kenî. Goreyê girdî û bêjê cile ra yew roj ra heta di rojan çildeştiş 

domneno.  

 

2.4.2. Hamala (Aşirme-Yaşirme) 

 Mîyanê xo de rêşikin û bêrêşikin di tewirî hamalayî estê. Zafêrî rêşikin seba 

estorî, bêrêşikin zî seba qatir û heran virazîna. 

2.4.3. Binpîzik (Pîzbend) 

Nameyê ci ra zî yeno fehmkerdîş wexto ke cil heywanan seneyeno pey binpîzik 

cile heywanî ser o vindarnenî. Weniştiş û barkerdiş de binpîzîk weş nêşidnê cile 

heywanî ser o qelebîno. 

2.4.4.Verbend  

Zafêrî cayê ke sera cêr û sera qayme teda zafî ê cayan de verbend vernîya cile ra 

beno. Wezîfeyê verbendî nêverdano cile heywanî ser ra şêro apey. 

2.4.5. Paldim  

Paldim posteyê (çerme) heywanan ra fabrîqa de virazîno. Hamala ra derzîno û 

nêverdano cile şêro aver.  

Cilê heywanan pey nê panc parçeyan yenê pêser. Girewtox wexto ke cile newe 

herîneno gere reya verêne de yew baro raşt cile weno ke cile weş bişîkîyo. Cilşikitiş zaf-

zaf mûhîm o. Çunke cile wexto ke goreyê yew qeydî ra nêşikîyo cile takêş bena. Wexto 

ke cile takêş bo gere girewtox hewna cile bîyaro senetkarî het ke senetkar a takêşeya cile 

raşt bikero. 

2.5. BÊJÊ CILAN 

Tasnîfkerdişê bêjê cilan zafêrî goreyê heywanî beno. Goreyê qewetê, lezî û 

şenikîya heywanî bêjê cile nîşan benî. Însanî tayê heywanan seba barî û tayên zî seba 

weniştişî şuxulnenê. Eke ma bêjê cilan nîşan bikerê nê yê: 

 

2.5.1. Cila Estorî (Palan) 

Miyanê cilan de hem goreyê viraştişî hem zî goreyê malzemeyî hîna çetin a û 

hîna zî vay a. Eke ma xususîyetanê cila estorî rêç bikê nê yê: 

- Zaf cayan de cila estorî ra vanê palane. 

- Bincil palas û sercil cacim ra virazîno. 

- Peynîya cile ra kulav û sûr pirodeyeno û kulav neqişneyeno. 

- Hamalaya cile zafêrî rêşikin a 

- Ê cilanê bînan ra hîna ergonomîk û weniştişê ci weş û rehet o. 

- Pey neqşan cile xemilneyena. 

- Hem semedê weniştişî hem zî semedê barî şuxulneyena. 

- Nêzdîyê yew roj û nêm de yena viraştiş. Cila estorî ser o senetkaro namdar 

Yusuf Palandîken5 o. Cilê nê senetkarî zaf senetkaran rê bîyê sey nimûne. 

2.5.2. Cilik  

Ê xususîyetê ke cila estorî de estê pêro cilik de estê. Cilik hina şenik û tena 

semedê weniştişî virazîyaya. Ê merdimê ke xo ra hes kenê herînda zîn de cilik danê 

viraştiş. Cilik zafêrî senetkarê mintiqaya Hênî û Pîranî de virazenî. Goreyê rojêk 

senetkar cilikê şîno virazo. 

2.5.3. Raştbar  

Hem semedê estoran hem zî semedê qatiran yeno viraştiş. Weniştişê raştbarî weş 

nîyo. Çunke raştbar xususîyetê ci semedê barî ameyo viraştiş. 

Tayê xususîyetê cila raştbarî; 

- Hem bincil hem zî sercil palas ra virazîno. 

- Mîyanê cilan ra tewr zexm o. 

                                                 
5 Yusuf Palandiken, 83 serre, Hêni ra (Diyarbekir) 

. 

- Goreyê cila estorî ra hîna bêsûs o. 

- Senetkar yew yan zî yew roj û nêm de na cile virazeno. Cila raştbar 

mintiqaya ke koyî tede zaf ê, ê cayan de hîna zaf şuxulneyena. Çunke nê 

mintiqayan de qatirî zaf weye benî. 

2.5.4. Cila Herî 

Xususîyetê raştbarî pêro cila herî de estê. La cila herî goreyê raştbarî hîna şenik 

a. Nêzdîyê yew rojî de senetkar weş eşkeno virazo. 

2.5.5. Cila Bêrî 

Tay mintiqayanê Çewlîg û Dêrsimî de tewirna cile esta. Na cile ra vanê "cila 

bêrî" beno ke zafêrî berîwanî na cile xebetnenî coka nameyê ci cila bêrî yo. Xususîyetê 

cile zafêrî sey cila raştbarî yo. Cila bêrî qaş û sercil nêdeyeno piro. Seke ma vajê cila 

raştbara ke nêmcet a. 

Analîzê bêjê cilan nawneno ke cile sey zîn yan zî semerî yew bêjê ci çin o. 

Tewir-tewir bêjê cile, senetê û senetkarê cile hîna balkêş û dewlemend keno. 

 

 

 

2.6. NEQŞÊ CILAN SER O ANALÎZ 

Neqşê cile zafêrî nêbedelînî û her neqş yew xususîyetê ci esto.  Neqş û motîfê 

cile kokê xo folklorî ra girewto. Cilviraştiş de senetkar merheleyî neqişnayîş ra zaf hes 

keno. Çunke no merhele de senetkar keda xo pey motîfanê weşan xemilneno. Heta 

neqişnayîşê tayê senetkaranê pisporan hende weş beno ke, neqşê înan senetkaranê bînan 

rê benê nimûne. 

Neqşê cilan ser o tewir-tewir motîfî estê. Goreyê melumatê senetkaran ma do 

motîfê cilan bidê şinasnayîş. 

2.6.1. Pencê Zerenc 

Zerence folklorê kurdan de yew teyra taybetî ya. Heta demo nêzdî zafê keyeyanê 

kurdan zerenc qayte kerdene û serê sodîr de vengê zerencan reyde merdim hewn ra 

warîştêne. Motîfê pencê zerenc bêmana nîyo. Eşqê mabênê kurdan û zerenc nîşan dano. 

Cila estorî de no eşq yeno ziwan. 

2.6.2. Estare  

Zafê folklorê miletan de estare motîfo ke pîroz o. Wextê verî zaf hadîseyê ke 

aqilê merdimî nêşîyê ser yan aşme yan roj yan zî estare ûsn. çîyan ra çare waştên. Her 

dem de estare, aşme û roj yew çîyêko balkêş o. Mîyanê kurdan de estare (roj) zaf mûhîm 

o heta zaf nameyê kurdan kokê xo nê motîf ra gînî (roşna, ronî, ronahî, rohat, rojhat, 

rodî… ûêb.)  

2.6.3. Çep û Raşt  

Tarîx de çep-raştê ser o yew melumatê ma zaf çin o. La motîfê çep – raştê zî 

ciledeştiş de zaf yeno şuxulnayîş. 

2.6.4. Niftikê Renginî 

Niftikê kulav rengkerdiş ra pey sey ziravi şenîkî û tewir-tewir rengan ra 

virazîyenî.  Niftikan ser o yew rengo taybetî çin o. La zafêrî kewe, keske yan zî zerd 

benî. Peyney cile bi goreyê zewqê senetkarî pey niftiko neqişneyena. 

2.6.5. Mura  

Semedo ke neqişnayîşê cîle hîna weş bo, pey tewir-tewir mureyanê renginan 

senetkar cile xemilneno. Rengê muran exlep sûr, kewe, zerd û şîn o. Cila estorî cilik 

mureyî zaf tede şuxulneyenî. 

2.6.6. Kulav û Sûr 

Cila estorî û cilik (cila estorî ya şenike) semedo ke hîna weş biaso peynîya cilan 

de nêzdîyê çewres santîm veriney de kulav û sûr pirodeyeno. Rengê kulav sûrbîyayîş 

bîlaq nîyo. Çunke rengo sûr mîyanê miletê kurdan de taybetî yo. Heta yew vateyê 

kurdan de vanê ke "wa sûr bo wazenê di quruşê ci zêde bo" 

Cilviraştiş de motîfê ke ma cor ra nîşan dayî nê tena nîyî û tayê senetkarî goreyê 

zewqê xo pey tewir-tewir motîfan cile neqeşnenê.  

3. BEŞO HÎRÊYIN 

 

3.1. FERHENGEKE CILVIRAŞTIŞÎ 

Binpîzik (n): Palanın hayvan sırtına bağlanması için hayvanın karnının altından 

geçirilerek bağlanan yassı kemer. Kolan. 

Cacim (n):  Nakışlı, güzel bir tür kilime verilen ad. 

 

Campo (n):  Pamuk veya keten ipliğinden yapılan düz dokuma. 

 

Cil (n):  At, eşek, katır gibi binek ve yük hayvanlarının sırtına göre hazırlanan çul, 

palanın genel adı.           

 

Cîl (n): Bataklıklarda yetişen esnek, hafif, yumuşak ve dayanıklılık gibi özelliği olan bir 

çeşit sazdır. Palanın yastık kısmını doldurmak için kulanılır. 

 

Cilik (n):  Binmek amaçlı kulanılan bir çeşit at palanı. Normal palanın tüm özelliklerini 

taşır. Normale göre daha küçüktür. Sadece binmek amaçlıdır. 

 

Çerme (n):  Tabakalanmış, boyanmış ve cilalanmış küçükbaş hayvan derisi.  

 

Çîftexas (n):  bkz. Campo. 

 

Deqmok (n):  Genellikle dut Ağacından yapılan tokmak.  

 

Direwtî (m):  Palan yapımında malzemeleri tuturmaya ve germeye yarayan, ortalama 25 

cm boyunda olan ucu sivri demir çubuk. 

Estare (n):  Yıldız şeklindeki nakış figürü. 

 

Estor (n): Yük ve binek hayvanı, At, Beygir. 

 

Goçîn (m): 25-35 cm arasında değişen uzunluklarda, ucu sivri palan dikiş iğnesi. 

 

Hacetî (zh):  Araç-gereç, palan dikiminde kulanılan aletlerin tümüne verilen ad. 

 

Hamala (m):  Hayvanın beline geçirilen ve paldim dediğimiz kayışa dikilen keçe ve 

kilimin dikilmesinden meydana gelen çulun önemli parşası. Püsküklü ve püskülsüz diye 

ikiye ayrılır. 

 

Her (n):  Yük ve binek için kulanılan hayvan, Eşek, Merkep. 

 

Hevring (n):  Hayvan kılını kırpmakta da kulanılan ağız genişliği ortalama 25 cm olan 

büyük makas. Çulculukta keçe, kilim gibi malzemeleri kesmekte kulanılır. 

 

Kardî (m): Ortalama 20-30 cm uzunluklar arasınada değişen bıçakların ortak adı. 

 

Kefenek (n):  Demir veya tunçtan özel dökümle yapılan, ortasında çuvaldızın baş 

kısmının oturması için çukur bulunan, deri kemerle işaret parmağına ve bileğe geçirilen 

palan dikim aracı. 

 

Kirwas (n):  bkz. campo 

 

Kulav (n):  Küçükbaş hayvan, özellikle koyun yününden dövülerek meydana gelen kaba 

kumaş. Keçe.  

 

Mû (m):  Küçükbaş hayvan (keçi) kılı. 




